
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

HUDUDLARDA QURILISH 
OBYEKTLARINI QURILISH 
MATERIALLARI 
BILAN TAʼMINLASH 
SAMARADORLIGINI OSHIRISH

Najimov Iskander Perdebayevich
Qoraqalpoq davlat universiteti
Shahar qurilishi va xoʻjaligi kafedrasi dotsenti. i.f.d.
ORCID:  0000-0002-4219-1162

Annotatsiya. Maqolada Oʻzbekistonning shimoliy-gʻarbiy hududlarini rivojlantirishda investitsion qurilish faoliyati 
samaradorligini taʼminlashga qaratilgan bir qator tadqiqotlar oʻtkazish taklif etiladi. Jumladan, oʻrganilayotgan 
hududlarning oʻziga xos xususiyatlarini aniqlash boʻyicha tadqiqotlar olib borish, bunda, ushbu hududlarda obyektlarni 
qurish samaradorligiga taʼsir qiluvchi omillarni oʻrganish va tahlil qilish, shu jumladan suvsizlik, choʻl hududlarda 
joylashganligi, gruntning holatini va boshqa omillarni hisobga olish; yangi istiqbolli hududlarni oʻzlashtirish boʻyicha 
zamonaviy ilgʻor xorijiy tajribalarni oʻrganish, keyinchalik uning ichki sharoitga maqbulligini baholash; ushbu hududlarda 
qurilish ishlab chiqarishini hamda investitsion qurilish faoliyatini samarali tashkil etish shakllari va usullarini aniqlash 
masalalari keltirilgan.

Kalit so‘zlar: yangi hududlarni oʻzlashtirish, investitsion qurilish jarayoni, qurilishning iqtisodiy samaradorligi, mahalliy xom 
ashyo va potensiallardan foydalanish, tadqiqotlar.
Abstract. The article suggests conducting a set of studies aimed at ensuring the effectiveness of investment and 
construction activities in the development of the north-western territories of Uzbekistan. In particular, to conduct research 
to determine the specifics of the studied territories, to study and analyze the factors affecting the effectiveness of 
the construction of facilities in these areas, including waterlessness, location in desert areas, taking into account the 
state of the soil and other factors; the issues of studying modern advanced foreign experiments on the development 
of new promising territories with subsequent assessment of their acceptability for domestic conditions; determination 
of construction production in these regions, as well as forms and methods of effective organization of investment and 
construction activities.

Keywords: development of new territories, investment and construction process, economic efficiency of construction, use 
of local raw materials and potentials, research.
Аннотация. В статье предлагается провести ряд исследований, направленных на обеспечение эффективности 
строительной деятельности по инвестированию в развитие Северо-западных территорий Узбекистана. 
В частности, провести исследования по определению специфики исследуемых территорий, изучить и 
проанализировать факторы, влияющие на эффективность строительства объектов в этих районах, включая 
безводность, расположение в пустынных районах, с учетом состояния грунта и других факторов; представлены 
вопросы изучения современных передовых зарубежных экспериментов по освоению новых перспективных 
территорий с последующей оценкой их приемлемости для отечественных условий; определения производства 
строительства в этих регионах, а также форм и методов эффективной организации инвестиционно-строительной 
деятельности. 

Ключевые слова: освoение нoвых теppитopий, инвестициoннo-стpoительный пpoцесс, экoнoмическaя 
эффективнoсть стpoительствa, испoльзoвaние местнoгo сыpья и пoтенциaлoв, исследования.

K I R I S H
Jahon iqtisodiyotida qurilish industriyasi jadal sur’atlar bilan rivojlanayotgan yetakchi tarmoqlardan biriga 

aylanmoqda. Jahon yalpi ichki mahsuloti tarkibida qurilish materiallari ishlab chiqarish hamda bino va inshootlar 
qurilishi muhim o‘rin egallaydi. Dunyo mamlakatlari yalpi ichki mahsulotining qariyb 13 foizi aynan ushbu tarmoq 
hissasiga to‘g‘ri kelayotgani qurilish infratuzilmasini barqaror rivojlantirishga alohida e’tibor qaratilayotganidan 
dalolat beradi.

O‘zbekiston Respublikasida, xususan respublika qurilish kompleksining rivojlanish tendensiyalari va 
istiqbollarini belgilovchi me’yoriy-huquqiy hujjatlar iqtisodiyot va sanoatni rivojlantirishning asosiy yo‘nalishlarini 
aks ettiradi. Jumladan, tarkibiy o‘zgarishlar, diversifikatsiya va modernizatsiya jarayonlari, shuningdek, 
axborot texnologiyalarini joriy etish orqali iqtisodiyotning raqobatbardoshligini ta’minlash ustuvor vazifa sifatida 
belgilangan [1,2].

Bugungi kunda iqtisodiyotning barcha tarmoqlarida bo‘lgani kabi, qurilish sanoatida ham iqtisodiyotni 
modernizatsiya qilish va bozor munosabatlarini yanada rivojlantirish bilan bog‘liq chuqur tarkibiy o‘zgarishlar 
yuz bermoqda.

Qurilish sanoati muhim iqtisodiy ahamiyatga ega tarmoq hisoblanadi. Uning rivojlanishi yoki pasayishi 
nafaqat mintaqaviy darajada yalpi ichki mahsulotni shakllantirishga ta’sir etuvchi miqdoriy ko‘rsatkichlarda, 
balki infratuzilmaning rivojlanishi, hududlarning me’moriy qiyofasi, aholining hayot sifati va qoniqish darajasiga 
ta’sir ko‘rsatuvchi sifat ko‘rsatkichlarida ham yaqqol namoyon bo‘ladi [3].

Mamlakatimizda ushbu yo‘nalishlarning har birida muayyan yutuqlarga erishildi. Ularning natijalari qurilish 
hajmlarining o‘sishi, investitsion qurilish jarayonlarining faollashuvi, muhim sanoat va infratuzilma obyektlarining 
ishga tushirilishi, uy-joy hamda fuqarolik qurilishining jadal rivojlanishida o‘z aksini topmoqda. O‘zbekiston 
shaharlari va aholi punktlarining me’moriy qiyofasi sezilarli darajada o‘zgardi, binolarning sifati va me’moriy 
yechimlari esa ancha yuksaldi.

M A V Z U G A  O I D  A D A B I Y O T L A R  S H A R H I
Samaradorlik eng ko‘p uchraydigan umumiy tushunchalardan biri bo‘lib, ijtimoiy-iqtisodiy taraqqiyotning turli 

sohalarida keng qo‘llaniladi. Jumladan, ishlab chiqarish samaradorligi, resurslardan foydalanish samaradorligi, 
innovatsion faoliyat samaradorligi, boshqaruv samaradorligi hamda ijtimoiy samaradorlik kabi tushunchalar 
iqtisodiy tahlilda muhim ahamiyat kasb etadi.

Iqtisodiy adabiyotlarda “samaradorlik” tushunchasiga nisbatan yagona yondashuv mavjud emas. 
Har bir muallif ushbu atamani o‘zining konseptual qarashlari asosida talqin qiladi. Xususan, V. Andriychuk 
samaradorlikni “olingan natija va sarflangan xarajatlar o‘rtasidagi nisbat orqali o‘lchanadigan ma’lum bir harakat 
yoki jarayonning natijadorligi” sifatida ta’riflaydi [4].

S.F. Pokropivniy fikriga ko‘ra, ishlab chiqarish samaradorligi – bu ma’lum vaqt davomida ishlab chiqarish 
vositalari va mehnat resurslaridan (ishchilar) foydalanishning yakuniy natijalarini kompleks tarzda aks ettiruvchi 
ko‘rsatkichdir [5].

Yurtimiz olimlaridan A.D. Metyakubov samaradorlikni “mahsulot birligiga kamroq resurs sarflab, pirovardida 
yuqori natijaga erishish” deb izohlaydi [6]. Ushbu yondashuv samaradorlikni resurs tejamkorligi va natijaning 
maksimal darajada oshirilishi bilan bog‘laydi.

Shuningdek, mamlakatimiz olimlari Sh.N. Zaynutdinov va R.I. Nurimbetovlarning fikricha, mamlakat 
iqtisodiy rivojlanishida qurilish materiallari sanoati korxonalarining o‘rni nihoyatda muhimdir. Hozirgi 
sharoitda raqobatbardosh mahsulotlar ishlab chiqarish va ularni eksportga yo‘naltirish orqali barqaror o‘sish 
sur’atlarini ta’minlash, qurilish materiallari sanoati korxonalarini modernizatsiya qilish, texnik va texnologik 
jihatdan yangilashga qaratilgan tarkibiy o‘zgarishlarni chuqurlashtirish hamda boshqaruvning zamonaviy 
kommunikatsion usullaridan foydalangan holda sohani innovatsion rivojlantirish bo‘yicha tizimli ishlarni amalga 
oshirish zarur [7].

T A D Q I Q O T  M E T O D O L O G I YA S I
Ilmiy maqolani yozish uchun olib borilgan tadqiqot jarayonida ilmiy mushohada, abstrakt-mantiqiy, qiyosiy 

va tizimli tahlil, tizimli yondashuv, analiz va sintez usullardan foydalanildi.

T A H L I L  V A  N A T I J A L A R
So‘nggi yillarda qurilish majmuasining turli sohalarida sifat jihatidan sezilarli o‘zgarishlar kuzatilmoqda. 

Ushbu o‘zgarishlar, avvalo, moliyalashtirish tizimiga (ipotekaning turli shakllaridan foydalanish), uy-joy 
qurilishida aholining ijtimoiy tarkibini hisobga olish darajasining oshishiga hamda sohada boshqaruv tizimini 

takomillashtirishga taalluqlidir. Axborot texnologiyalari yutuqlarini qo‘llash asosida loyihalash tizimi tubdan 
yangilanib, buning natijasida loyihalarning sifati sezilarli darajada oshmoqda.

Institutsional xarakterdagi muhim yo‘nalishlardan biri xorijiy kapital ishtirokida korxonalar tashkil etish 
hisoblanadi. Bunday korxonalarni tashkil etish nafaqat xalq xo‘jaligiga qo‘shimcha investitsiyalarni jalb qilish va 
bandlik darajasini oshirishga, balki qurilish majmuasiga ilg‘or texnologiyalar va zamonaviy boshqaruv tajribasini 
olib kirishga xizmat qiladi. Shu jihatdan, ular ma’lum ma’noda zamonaviy menejment maktabi vazifasini ham 
bajaradi.

Bundan tashqari, qurilishni moliyalashtirishda budjet mablag‘lari ulushining kamayishi, korxonalar va aholi 
investitsiyalarining ortishi natijasida moliyalashtirish tizimida sezilarli tarkibiy o‘zgarishlar yuz bermoqda. Shu 
bilan birga, xorijiy investitsiyalar va bank kreditlarini jalb qilish barqaror jarayonga aylanmoqda. Ta’kidlash joizki, 
ushbu mablag‘lar asosan an’anaviy qayta ishlash tarmoqlarini rekonstruksiya qilish va texnik jihatdan qayta 
jihozlash, yangi sanoat tarmoqlarini yaratish, transport infratuzilmasini rivojlantirish hamda ijtimoiy obyektlarni 
barpo etishga yo‘naltirilmoqda. Qurilish bozori infratuzilmasini rivojlantirishda lizing, injiniring va konsalting 
kompaniyalarini tashkil etish, shuningdek, sug‘urta xizmatlarini kengaytirish ham muhim ahamiyat kasb etadi 
[8].

Ko‘rib chiqilayotgan islohotlar yo‘nalishlarini tahlil qilish shuni ko‘rsatadiki, mazkur sohada sezilarli 
ijobiy natijalarga erishilgan. Shu bilan birga, qurilish sohasida bir qator muammolar ham mavjud. Ulardan 
biri O‘zbekistonning hozirgi rivojlanish bosqichida hududlararo nomutanosiblikni bartaraf etish, xususan 
respublikaning shimoliy va shimoliy-g‘arbiy hududlarini rivojlantirishga alohida e’tibor qaratish zarurati bilan 
bog‘liqdir. Ushbu hududlar muhim tabiiy resurs salohiyatiga ega bo‘lishiga qaramay, hozirgi vaqtda ularning 
investitsion jozibadorligi nisbatan past darajada qolmoqda.

Mazkur hududlarga, avvalo, Qoraqalpog‘iston Respublikasining ayrim tumanlari hamda Buxoro va Navoiy 
viloyatlarining muhim qismi kiradi. Ular ulkan va noyob foydali qazilma zaxiralariga ega bo‘lib, hududlarning 
o‘ziga xos xususiyatlari – kam o‘zlashtirilganlik, kommunikatsiya tarmoqlarining yetishmasligi, sanoat 
markazlaridan uzoqligi hamda murakkab tabiiy-iqlim sharoitlari – ularni rivojlantirish va zarur obyektlarni 
qurishni sezilarli darajada qiyinlashtiradi.

O‘zbekistonning zamonaviy rivojlanish sharoitida ushbu hududlarni samarali o‘zlashtirish, boy foydali 
qazilma zaxiralarini qazib olish va qayta ishlash jarayonlarining maksimal iqtisodiy samaradorligini ta’minlash 
muhim vazifalardan biri hisoblanadi. Ushbu yo‘nalish mamlakatning ijtimoiy-iqtisodiy rivojlanishida ustuvor 
ahamiyatga ega bo‘lib, u nafaqat yalpi ichki mahsulotning o‘sishiga sezilarli hissa qo‘shadi, balki ko‘plab yangi 
ish o‘rinlari yaratilishini ham ta’minlaydi. Bunga Ustyurt hududida Surgil gaz koni negizida barpo etilgan, yillik 
ishlab chiqarish hajmi 750 million AQSh dollariga teng bo‘lgan zamonaviy gaz-kimyo majmuasining qurilishi 
va ishga tushirilishi yorqin misol bo‘la oladi. Umumiy qiymati 4,2 milliard AQSh dollarini tashkil etgan ushbu 
majmua nafaqat mintaqaning, balki butun mamlakatning ijtimoiy-iqtisodiy rivojlanishiga kuchli turtki berdi.

Shu bilan birga, yuqorida qayd etilgan hududlarda qurilish ishlarini tashkil etish sanoat markazlaridan 
uzoqlik hamda qurilish materiallarini yetkazib berish logistikasining murakkabligi bilan ajralib turadi. Bu holat 
qurilish tannarxiga sezilarli ta’sir ko‘rsatadi. Mazkur muammo nafaqat dolzarb, balki mamlakatning ijtimoiy-
iqtisodiy rivojlanishini jadallashtirish nuqtayi nazaridan ham katta amaliy ahamiyatga ega.

Hozirgi sharoitda iqtisodiyotni innovatsion rivojlantirish va kam o‘zlashtirilgan hududlarda qurilish faoliyatini 
kengaytirishning o‘ziga xos xususiyatlari investitsion qurilish faoliyatini tashkil etish va boshqarishga yangicha 
yondashuvlarni talab etadi. Bunday sharoitda qurilish obyektlarini loyihalashdan tortib ularni foydalanishga 
topshirishgacha bo‘lgan butun jarayonda fan va biznes amaliyotining samarali integratsiyasi muhim vazifa 
bo‘lib qolmoqda. Bu esa kam o‘zlashtirilgan istiqbolli hududlarni rivojlantirish samaradorligini ta’minlaydigan 
ilmiy asoslangan tavsiyalar ishlab chiqishni taqozo etadi.

Mazkur maqsadga erishish uchun quyidagi tadqiqotlar majmuasini amalga oshirish maqsadga muvofiq:
•	 ko‘rib chiqilayotgan hududlarning o‘ziga xos xususiyatlarini aniqlash, bunda qurilish samaradorligiga 

ta’sir qiluvchi omillarni (suv resurslari yetishmasligi, cho‘l hududlarda joylashganlik, grunt holati va boshqalar) 
chuqur tahlil qilish;

•	 mahalliy qurilish majmuasining mavjud salohiyatini o‘rganish, jumladan qurilish tashkilotlari va qurilish 
materiallari sanoati korxonalarining imkoniyatlarini baholash hamda mahalliy xomashyo resurslaridan keng 
foydalanish istiqbollarini aniqlash orqali transport omilining salbiy ta’sirini minimallashtirish [9];

•	 yangi istiqbolli hududlarni o‘zlashtirish bo‘yicha ilg‘or xorijiy tajribalarni o‘rganish va ularning O‘zbekiston 
sharoitiga mosligini baholash;

•	 mintaqaviy sharoitlarni hisobga olgan holda investitsion loyihalar samaradorligini baholash usullarini 
takomillashtirish, qurilish ishlab chiqarishini va investitsion qurilish faoliyatini samarali tashkil etish shakl va 
usullarini asoslash.

Mazkur tadqiqotlar natijasida kam o‘zlashtirilgan hududlarda obyektlarni qurish samaradorligini oshirish, 
moddiy-texnik bazani rivojlantirish, investitsion qurilish faoliyati samaradorligini ta’minlash va investitsiyalar 
hajmini ko‘paytirishga qaratilgan amaliy tavsiyalar ishlab chiqish imkoniyati yuzaga keladi [10].

Ushbu tadqiqotlarning muhim jihati shundaki, investitsion qurilish sektori yaxlit tizim sifatida ko‘rib chiqiladi. 
Uning tarkibiy qismlariga investorlar, injiniring va pudrat tashkilotlari, qurilish materiallari va buyumlari ishlab 
chiqaruvchi korxonalar kiradi. Shu bilan birga, qurilish industriyasi, xususan pudratchilar kam o‘zlashtirilgan 
hududlardagi investitsion qurilish faoliyatining asosiy va hal qiluvchi bo‘g‘ini sifatida baholanishi lozim.

X U L O S A  V A  T A K L I F L A R
Ushbu tadqiqot natijalarining potensial iste’molchilari quyidagilardan iborat:
•	 investitsiya faoliyatini amalga oshirish, hududlarni samarali rivojlantirish hamda qurilish sektori 

samaradorligini oshirish bilan shug‘ullanuvchi davlat boshqaruvi organlari;
•	 kam o‘zlashtirilgan hududlarda investitsion qurilish faoliyati bilan faoliyat yurituvchi investorlar, 

konsalting va injinering kompaniyalari, qurilish pudratchilari hamda qurilish materiallari sanoati korxonalari;
•	 ko‘rib chiqilayotgan hududlarning mahalliy boshqaruv va ijro etuvchi tuzilmalari.
Tadqiqot natijalarini amaliyotga joriy etish quyidagi shakllarda amalga oshirilishi mumkin:
•	 qurilish sohasi hamda kam o‘zlashtirilgan hududlarda korxonalarni tashkil etish va ularni samarali 

boshqarish bo‘yicha amaliy tavsiyalar ishlab chiqish;
•	 kam o‘zlashtirilgan hududlar uchun investitsion loyihalarning iqtisodiy samaradorligini baholash 

usullarini takomillashtirishga qaratilgan metodik tavsiyalar va yondashuvlarni ishlab chiqish;
•	 kam o‘zlashtirilgan hududlarda qurilish sohasini hamda uning moddiy-texnik bazasini bosqichma-

bosqich rivojlantirish bo‘yicha uslubiy qoidalar va amaliy yo‘riqnomalar ishlab chiqish.
Xulosa qilib aytganda, mazkur tadqiqot natijalarining amaliy samaradorligi hududlarga xos mahalliy 

xususiyatlar va ularning iqtisodiy salohiyatini to‘liq hisobga olish, ushbu hududlarni rivojlantirish bo‘yicha ilg‘or 
xorijiy tajribalarni moslashtirish, shuningdek, mamlakatda bozor islohotlarining hozirgi rivojlanish bosqichi va 
mavjud iqtisodiy talablarni e’tiborga olish asosida ta’minlanadi.

